80 Cor 
Aliquando cor ponitur pro anima, sicut dicit Augustinus, decimo libro, De trinitate, capitulo 17, cor, inquid, proprie dicitur particula corporis, inde exit spiritus vitalis. Set translatione cor dicitur ipsa anima, quod est primum formatum in animali. 
Vnde, notandum est quod aliter formatur animal a natura et aliter a pictura. Nam natura in formacione animalis incipit a corde, secundum Philosopheum, 16, De animalibus, sed pictor parum curans de corde insistit circa membra exteriora, sic illi qui viuunt secundum debitum ordinem sollicitantur. Primo, circa corda sua, id est, animas, Psal. [50:12]: Cor mundum crea in me, Deus. Set mali et ypocrite depingunt exteriora omisso corde, contra quos Samuel, 1 Reg. 7[:3]: Preparate corda vestra Domino. Aristotles, 9, De animalibus, dicit quod aranea antequam incipiat venari muscas texit telam incipiens a medio, quod est quasi cor tele. Sic homo qui uult inquirere Christum debet incipere a corde suo si tela sua fracta sit per peccatum. Secundum Philosophum, cor hominis situatum est in parte sinistra ut influxum proiciat in dextram partem. Cum enim motus sit naturaliter ab opposito in oppositum, si cor non sic proiciat ad dextram parte signum est quod manet immobile tanquam res inperfecta. Sic si homo non proiciat cordis thesaurum et affectionem ad Christum, qui est a dextris Dei, imperfectus est. Vbi, enim, est thesaurus tuus ibi et cor tuum, Matt. 6[:21]. Et tales ascenciones in corde non posuit propter hoc consulitur, Can. 8[:6]: Pone me sicut signaculum super cor tuum. 
¶ Illud enim est precipue quod Salomon consulit custodiri, Prou. 4[:23]: Omni custodia serva cor tuum, quia ab ipso vita procedit. Bernardus dicit, uulgo dicitur bonum castrum custodit qui corpus suum custodit. Ego, autem, dico quod vile sterquilinium custodit nam qui seminat in carne de carne metet corrupcionem qui seminat in spiritu de spiritu metet vitam eternam, [Galat. 6:8]. 
¶ Nam, ex bona disposicio ne cordis sequitur bona disposicio in te. Ideo, mortificato corde non erit uerita, bene disposita, nec diutina, sic spiritualiter et moraliter. Figuratur ad hoc, 1 Reg. 25[:37], de Nabal cuius cor fuit mortuum. Nam percussit eum Dominus, nec mirum quia Eccli. 3[:27]: Cor durum habebit male in novissimo die. Bernardus, De consideracione, libro primo, cor durum dico quod seipsum non sentit quia nec compunccione scinditur nec pietate mollitur, nec precibus mouetur, nec cedit nimis set flagellis induratur, ad beneficia ingratum, ad consilia infidum. 
¶ De cordis instabilitate loquitur Bernardus in Meditationibus suis, sic loquitur michi Deus in Psalmo et ego illi, nec tamen cum Psalmum, Deo attendo cuius Psalmus sit. /f.23vb/ 
¶ Iccirco, Deo iniuriam facio, cum illum precor quod precem meam audiat, quam ego qui fundo, non audio. Deprecor illum ut mihi intendat, ego vero nec illi, nec mihi intendo; set, quod deterius est, immunda in corde versando, horribilem fetorem aspectibus eius ingero. Nichil, igitur, in me corde meo fugacius; quod quociens me deserit, et per prauas cogitaciones defluit, tociens Deum offendit. Vnde dixit rex Dauid [2] Reg. 7[:27]: Invenit servus tuus cor suum ut oraret te, quasi dicens, cor meum in orando non est elongatum a te. 
¶ Item, dicit Samuel [1] Reg. 12[:20]: Servite Domino in omni corde vestro. [1 Reg. 2:13-16], Hely omnium non stat distributione set collectiue, quia debeat colligi ne distrahatur, Eccli. 30[:24]: Miserere anime tue placens Deo, et congrega cor tuum in sanctitate. Iusticie, Osee 10[:2]: Divisum est cor eorum, ideo nunc interibunt.

¶ Salomon in oratione sua petiuit Domino ut faceret vnicumque oranti in templo secundum vias suas et sicut viderit cor eius, 3 Reg. 8[:39]. Ita ad literam, Deus magis attendit ad cor hominis quam ad os eius, Ier. 17[:10]: Ego Dominus scrutans corda. Aristoteles, 8, De Animalibus, c. 4, dicit quod accipiter nobilis cupit cor prede sue, de reliquo non curans. Sic Christus querit cor hominis ad predam suam, Prou. 23[:26]: Fili, prebe mihi, cor tuum. Vnde, Isidorus, De summo bono, quid valet strepitus labiorum vbi cor est mutum, quasi dicens illud Ysai. 29[:13]: Populus iste, labiis, me honorat, cor autem eorum longe est a me. Simia quando timet verberari et uult placere dominum suum, tunc mouet labia tantum, sic homines indeuote in rogando Dominum. 
¶ Cor formatur ad modum scuti, set quando scutum portatur euersum signum est mortis illius qui aliquando portabat scutum illud. Sic quando punctus cordis est versus Deum et latitudo versus terram signum est hominis mortificati per concupiscenciam. Sunt, autem, tria in corde que deberent excitare cor ad Deum, diligendum Deum, scilicet, creacio, formacio, et materia. Quo ad primum, cor est primum quod formatur in animalibus, secundum Philosophum, 6, De animalibus. Quia, ergo, Deus iussit in lege primicias sibi offeri de omni re, et cor est primum in animali, ergo Deo offertur. Quo ad secundum, cor inferius est structum et clausum superius latum et apertum, set Deus et natura nichil agunt frustra. Vnde, per talem formacionem signatur quod Deus cor exigat, Prou. 23[:26]: Fili, prebe mihi, cor tuum. Tercio,
 quia cor molle est et flexibile, Joel 2[:12]: Convertimini ad me in toto corde vestro, quasi dicens, hoc facile fieri potest cum non sit de lapide aut ferro, set de mollissima carne. Vnde, Chrisostomus, si Deus omnino peteret elemosinam, posset se pauper excusare; si oraciones, posset se
 mutus excusare; si peregrinaciones, posset se claudus excusare. Ideo, non querit Deus ab homine illud quod non habet, sed id quod omnis homo habet, scilicet, cor. 
¶ Nota hic narracionem de nouitate siue rotunditate solis et quarta pars rote ex quibus cor resultat. 
¶ Item sicut custodia tocius ciuitatis consistit in latitudine vnius pedis que est in introitu porte, sic si cor custodiatur. Vnde, Anselmus, De similitudinibus, cor comparatur molendino
 in quo si bonus graciam non inmitatur, hostis inmittet arenam ire, vnde dissipetur; aut picem gule, vnde conglutinetur; aut paleam superbie, vnde inaniter occupetur. 
¶ Hic, autem, nota quod tribus modis cor inordinate eleuatur et tribus modis inordinate deprimitur. Primo, per elacionem superbie, Job 15[:12]: Quid te elevat cor tuum. 
¶ Contra hoc dicitur Eccli. 2[:2]: Deprime cor tuum, et sustine. 
Secundo, per obscuracionem ire, Rom. 1[:21]: Obscuratum est insipiens cor eorum. Et Ysai. 57[:20], cor impii quasi mare fervens, quod quiescere non potest. Ergo, secundum illud Eccle. 11[:10]: Aufer iram de corde tuo. 
Tercio, per venenum inuidie, Psal. [75:6]: Turbati sunt omnes insipientes corde. Eorum, autem, qui cor deprimunt, primum est auaricia, Psal. [4:3]: Filii hominum, usquequo gravi corde? Et sepe ex tali depresso corde sequitur tedium in officio diuino et mentis distraccio, Psal. [101:5]: Aruit cor meum, quia oblitus sum comedere panem meum, id est, panis meditacionis, lecionis, oracionis, et quandoque ex hiis tanta sequitur mentis deieccio ut in gerente aduersitate nullum saporem in Deo seciant, immo incurrunt desperacionem. De quibus dicitur, Eccli. 2[:15]: Ve dissolutis /f.24ra/ [corde], qui non credunt Deo, et ideo non protegentur ab illo! Secundo modo deprimitur cor per duriciam que pene plus nocet cordi quam alia passio. Nam Lucifer ad huc saluaretur si compungeretur.

¶ Hic nota narracionem quando quidam sanctus orauit pro demone ut posset saluari, set ille noluit. Adam, Eua, Caym noluerunt post culpam veniam petere, Zach. 7[:12]: Cor suum posuerunt ut adamantem. Ezech. 2[:4]: Dura facie et indomabili corde. Exod. 7[:13]: Induratumque est cor Pharaonis, ut inimicis Dei, non audivit et ideo periit. 
¶ Item, Iudei indurauerunt cor ut non crederent exploracionibus terre Caleph et Iosue [14:6-8], ideo exclusi sunt de terra promissionis et vagabantur in deserto per quadraginta annos. 
¶ Item, discurrenti per quatuor libros Regum, patet omnes reges cor molle habentes acceptos esse Deo, sicut de Dauid qui percussit cor suum postquam superbe numerat populum, [1] Reg. [24:6]. Set, heu, quia multorum est homine peccare cum Dauid, set paucorum est cor emollire cum illo. 
¶ Item, Paulus dicit nichil sic offuisse Iudeis sicut cor durum, Rom. 8[:1]. 
¶ Et Stephanus [Act. 6:11] plangit in Iudeis cor durum quam propriam persecucionem, Eccli. 3[:27]: Cor durum male habebit in novissimo. 

¶ Item, optima medicina est destruere occasiones infirmitatis, set peccatum cordis est occasio aliorum peccatorum, et sanitas eius sanitas ceterorum, secundum Ysidorum, De summo bono, libro 2, capitulo 25. Ergo, debemus peccatum cordis primitus purgare. 
¶ Item, cum radix inficitur, arbor inficitur, cum radix moritur, arbor moritur, sic cum cor hominis inficitur, ante
 moritur per peccatum, totus homo inficitur, Osee 10[:2]: Divisum est cor eorum, nunc interibunt. 
¶ Item, secundum Paladium, libro De agricultura, quicquid scribitur in amigdalo cum plantatur, apparet postmodum in foliis et in fructu. Sic quod scribitur in corde, quod est principium boni uel mali, apparet postmodum in foliis verborum, et in fructibus actionum, quia ex abundancia cordis os loquitur, Matt. 12:34,
 et eciam in fructu operum. Et de corde exeunt cogitaciones male, Matt. [15:19]. 
¶ Exemplum in vita Ignacii, qui in paciendo semper inclinauit nomen Iesum et inquisitus quare sic inclinauit respondit, Illud nomen inscriptum esse in corde meo. Et post mortem eius sic inuentum est scriptum aureis literis in corde suo. 
¶ Cum, igitur, dicatur Prou. 4[:23]: Omni custodia serva cor tuum. Vtile est videre quomodo debeat custodiri ne defluat in vicia. 
¶ Debet nempe custodiri sicut obsessus in castro debili, sicut thesaurus in vase fictili, sicut auis in cauea fragili. 
De primo, obsessi in castro diligenter vigilant, parce victitant, pondus armorum ferunt, literas pro succursu mittunt. Castrum sepe circumveniunt ne sit ibi fractura, et si illa, cito reperent, non expectando quod illa maior fiat aut alia noua succrescat. Sic cor nostrum quod circumdatur castro carnis, luto obsidetur ab hostibus mundo, carne et demone qui tanto sunt nequiores, quanto propinquiores, quanto calidiores, quanto acriores, quanto se faciunt amiciciores, inter quorum suggestiones anima insidiata conturbatur in aggrediendis, debilitatur in sustinendis, excecatur in eligendis, ita ut iam cogatur anima exclamare cum Psal. [37:11]: Cor meum conturbatum est, quo ad primum, id est, quo ad conturbacionem. Dereliquit me virtus mea, quo ad secundum. Et lumen oculorum meorum, quo ad tercium. Ergo, necessitatem habet anima sic obsessa, et conturbata fratre, quod obsessi faciunt, scilicet, vigilare contra diabolum, [1] Pet. [5:8]: Vigilate, etc. 

Parce victitare quo ad mundum, Psal. [61:11]: Divicie si affluant, nolite cor apponere. 
Tercio pondus armorum, id est, afflictionem perferre quo ad carnem, Psal. [106:12]: Humiliatum est in laboribus cor eorum. 
¶ Quarto, pro succursu supplicare, Eccli. 39[:6], iustus cor suum tradet, et sequitur, in conspectu Altissimi deprecabitur. Set, heu, quia multi non solum pro succursu non mittunt, set pocius per delicias victualium, per ocium, per sompnum, per malam societatem, per familiaritatem cum hostibus, contractam castrum domini sui, id est, cor suum, aut tradi, aut incendi, aut prosterni permittunt, Eccle. 2[:10]: Nec prohibui cor meum quin omni voluptate frueretur, ut post gratis castrum hostibus tradunt quia non resistunt /f.24rb/ set temptacionibus vltimo se offerunt quod si quis confidens de se auxilium petere necligit, profecto ipse ruet, Dan. 13[:56]: Species decepit te, et concupiscentia subvertit cor tuum. 
Quinto, debet castellanus fracturas castri considerare et reparare et hoc per tres partes Penitencie [282], Contricionem [78], Confessionem [69], Satisfaccionem [334]. De quibus vide in locis suis. 
¶ Hic, autem, nota de explanatione illius auctoritatis, Tren. 2[:19]: Effunde sicut aquam cor tuum, sicut habetur superius capitulo [69] Confessio, circa medium. 
Secundo, debet cor custodiri sicut thesaurus in vase fictili et hoc tripliciter. 
¶ Nam debet vas fulciri ne subuertatur, debet operiri ne polluatur, debet abscondi ne surripiatur, sic cor humanum debet fulciri per timiditatem, operiri per taciturnitatem, debet abscondi per humilitatem. De primo, Eccli 27[:4]: Si in timore Domini non tenueris te, cito subvertetur domus tua. Nec mirum quia timor est nobilis tutor ad perseruandum a malo sicut tangit Augustinus, primo, De ciuitate, inter varias sentencias Scipionis et Catonis. De secundo, Num. 19[:15]: Vas, quod non habuerit operculum immundum erit. Sic erit de corde humano, si non operiatur, Psal. [140:3]: Pone, Domine, custodiam ori meo. De tercio, dicit Gregorius, depredari desiderat qui thesaurum publice portat in via. 
Tercio, debet cor custodiri sicut auis in canea fragili. Auis, nisi bene custodiatur, facile auolat maxime si viderit loca ne morosa tunc, enim, suspirat ad illud quod est sibi conuiuale, sicut tangit Boethius, De consolacione, libro primo, metro secundo. Sic cor humanum si inuenerit occasiones. Vnde, Bernardus in Meditationibus, nichil in me corde meo fugacius, etc., ut supra eodem capitulo.

